
Iniziativa per la segirtad 
cunter violenza entras armas

■ CUSSEGL PASTORAL DAL GRISCHUN

Sa radunà cun uvestg Grab
(anr) La radunanza plenara dal Cus-
segl pastoral dal Grischun ha gì lieu a
la fin da l’emna a Passugg en pre-
schientscha dad uvestg Amédée Grab.
Ins ha fatg ina analisa da la lavur. I sa
tacta tar questa instituziun dad in gre-
mi consultativ per l’uvestg. Quest cus-
segl – sut il presidi da Wally Bäbi,
Flem-Casa d’uaul – cun ses 30 com-
members, elegids dals tschintg deca-
nats, vala sco liom vers ils cussegls da
la plaivs, resp. las suprastanzas da
quellas. Per noss vast chantun cun sias
diversas valladas, linguatgs e mentalitads
èsi – tenor l’uvestg Amédée Grab ed il vi-
cari general Vitus Huonder – impurtant
ch’ins resguardia las differentas opiniuns
sco quai ch’ellas vegnan exprimidas en il
rom da la procedura da consultaziun ed
en las radunanzas plenaras. Quai che po
valair per la Surselva, ed è là da munta-
da, vegn eventualmain resentì en las vals
Bergiaglia e Puschlav tut autramain. Ina
tala furmaziun dad opiniuns è per la di-
recziun da l’uvestgieu alur fitg impur-

tanta, sch’i va per sumeglia per dumon-
das da l’avegnir da l’instrucziun religiu-
sa en connex cun la reorganisaziun da la
scola en noss chantun. Sco quai ch’igl è
sortì dal votum final da l’uvestg Amédée
Grab, metta el gronda paisa ch’il cussegl
pastoral haja – er sur sia perioda d’uffizi
or – ina rolla activa en la vita da la Ba-
selgia catolica dal Grischun e che quai sa
fetschia en collavuraziun cun ils plevons.
A lezs èsi vegn appellà dad er s’engaschar
en quest reguard. Las debattas davart
l’avegnir èn s’occupadas cun il tema:
«Dar vinavant la cardientscha». En in re-
ferat da princip ha Manfred Belok, che
docescha a la Scola auta da teologia a
Cuira, mess la basa teoretica. En las sin-
gulas gruppas dals decanats vai proxima-
main per realisar quai en la pratica. Edith
Capaul-Crottogini, presidenta dal cus-
segl da la plaiv dal Salvader a Cuira, è
vegnida tschernida en la suprastanza 
dal Cussegl pastoral chantunal, uschia
che quel post vacant ha pudì vegnir oc-
cupà.

Vita muntagnarda enturn 1950
Fotos da l’entira Svizra – er da l’Engiadina e da la Lumnezia

■ Peter Ammon è in dals emprims fo-
tografs svizzers che ha fatg maletgs en
colur. Uss è cumparì in cudesch cun
fotografias d’enturn 1950. El cuntegna
ina translaziun rumantscha, otg ma-
letgs da l’Engiadina Bassa e dus da la
Lumnezia. «Schweizer Bergleben um
1950» è il titel dal cudesch ch’è cumparì
tar «Aura» a Lucerna. Ils maletgs regor-
dan a las fotografias dad Emil Brunner
en il cudesch «Tausend Blicke». Ma en-
tant che Brunner ha fatg ses purtrets
d’uffants durant la guerra, è il fotograf
Peter Ammon viagià enturn 1950 atras
la Svizra ed ha fotografà la vita munta-
gnarda. 

Per il solit enconuschan ins be foto-

grafias en nair ed alv da quel temp. Ma
Ammon ha fotografà en colur. Perquai
èn sias fotografias insatge singular. Ellas
mussan in temp ch’ins enconuscha
uschiglio be en tuns grischs. Perquai èn
ins magari stut ch’i deva era da quel temp
gia pullovers resch cotschens e rassas
blauas.

Il fladar da la glieud
Ammon ha fotografà mastergnants, si-
gnuns, tattas, uffants, urers ed artists. Il
material per fotografar era da quel temp
fitg char. El stueva calcular bain e per-
nottava savens en ses VW u sa metteva a
durmir sper l’auto, sch’el era sin tura.

Cun sia lavur da la vita muntagnarda
n’ha el betg vulì stgaffir in’ovra etnologi-
ca. El di: «Cura ch’jau era ensemen cun

la glieud, sentiv’jau lur patratgar e fladar,
jau veseva la realitad da lur mintgadi, e
gist quella vulev’jau fotografar.»

Dals maletgs che Ammon ha fatg en-
turn 1950 exista be pli ina pitschna part.
Igl è la part che ses figl, Emanuel Ammon,
aveva casualmain en salv cura ch’il bab
ha fatg urden e bittà davent bler da ses
material. 

Il figl è er daventà fotograf ed el ad-
mira la lavur dal bab: Las fotografias
mussian «ina avischinaziun plain respect
a la vita da la glieud simpla. Er las illu-
minaziuns natiralas plain atmosfera fan
anc adina surstar mai, malgrà mia gron-
da experientscha professiunala».

Il chapitel dal Grischun
Il cudesch è partì en set chapitels per set
regiuns svizras. Il segund chapitel mus-
sa radund ventg fotografias dal Gri-
schun. Las bleras derivan da l’Engiadi-
na Bassa e dal Puschlav. Duas fotogra-
fias èn fatgas en Lumnezia. 

In maletg mussa ina cuschina cun ar-
vieul en l’Engiadina. Trais persunas se-
san en davos maisa e mangian, in um,
ina dunna ed in mat. La fotografia re-
gorda ins ad in dissegn dal cudesch «Ur-
sin» che l’artist Alois Carigiet aveva il-
lustrà a sias uras. Tgi sa, forsa sa tracti
da la medema cuschina?

En Lumnezia ha Ammon er visità ina
famiglia durant la tschavera. Il segund
maletg lumnezian mussa ina mamma
cun sia figlia durant far paun.

Ils maletgs dal Puschlav – tar in ra-
steler, tar il muliner e tar in vegl eremit
– possedan bunamain la pli gronda in-
tensitad en il chapitel grischun.

Sentiments melanconics
Il cudesch mussa in mund da fuainas,
furnaschas e chischners. I para sco sche
quest mund fiss daditg passà. Tuttina èsi
pir 50 onns che quests maletgs èn ve-
gnids fatgs. Resplendan las fotografias
propi la vita da quel temp? Questa du-

monda va tras il chau sfegliond il cu-
desch. 

En sasez n’emporti betg uschè bler,
sche las fotografias resplendan la realitad
d’enturn 1950. Ellas mussan en mintga
cas in mund autentic, mintgatant er in zi-
chel folcloristic, ch’existeva para anc qua
u là avant 50 onns. In mund ch’è uss sva-
nì. Perquai resentan ins forsa ina leva me-
lanconia, contemplond il cudesch, era
sch’ins n’ha gnanca enconuschì quest
mund, ed era sch’ins na lascha gnanca en-
crescher per fuainas e fugatschas.

Ina bella translaziun rumantscha
Ina particularitad dal cudesch è ch’el è
vegnì edì en quatter linguas. La quarta
lingua n’è per inagiada betg l’englais, ma-
bain il rumantsch. Gabriela Holderegger
da la Lia Rumantscha ha procurà per ina
bella translaziun.

Peter Ammon: «Schweizer Bergleben um
1950». Chasa editura Aura. 200 paginas. 
78 francs. Lucerna 2006/2007.

Ina tschavera en Lumnezia. FOTOS P. AMMON

Tschlin, Engiadina Bassa. 

